
Słowo tydźenja je z pjera Lubiny Hajdukoweje.

ZWORAĆ NĚŠTO

a)  něšto negatiwne sčinić, zdźěłać, zawinić
b)  nowinski artikl napisać
c)  w zahrodce wšitke hrjadki přeryć

Prawa je wotmołwa a.

Hdyž sy něšto zworał, sy něšto činił, štož njeje w porjadku a druhich njewjeseli abo jich předstawam 
a normam njewotpowěduje.

Takle móžeš to tež prajić
hłuposć woraćip/zworaćp, wólbernosće naparaćp, wěcy činićip, pryzle hnaćip

Připódla prajene
Mamy tež dalšej woznamaj: Pódla zworać woznamjenja, zo smy nimo třělili, zo njejsmy něšto docpěli, 
štož smy chcyli. Polo pak zworamy z płuhom, potom je wone přeworane a přihotowane za přichodny 
wusyw. 

Přikłady z rěčneho korpusa 
Njetrjebaš so začerwjenić, njejsy ničo zworał, nawopak, woni so wo tebje torhaja. (Jurij Wjela,  
Pětr z Přišec, Budyšin 1968)
Runje tak na njeho mać hladaše, hdyž bě něšto zworał. (Jěwa-Marja Čornakec, Matej w štwórtej dimensiji, 
Budyšin 1996)
Tohodla zwora wulki zmylk. Njewěm, hač jednaše so wo jeho najwjetši zmylk, znajmjeńša wo chětro 
wulki. Móže być, zo je mjeztym wjele wjetše zworał. (Jurij Koch, Wšitko štož ja widźu,  
2. nakład Budyšin 1992)


